
EZ-BAIKA 

N IRE belauneko abertzale as-
kori gertatu zaio gartzela 
eta deserria dastatu be-
harra. 

Eta atzerrialdi luze «horri esker», 
nolazpait esateko, ezker ofizialaren 
inguruan entzun eta irakurri genuen 
maiz esaldi famatu hura: «Il ne faut 
pas décourager Billancourt». Paris 
inguruetako auzo langile hori para-
digmatiko bihurtu zen. «Il ne faut 
donner des armes a l'ennemi de 
classe». Isildu egin behar da, hitz 
batez. Horixe zen Alderdi Komu-
nisten agindua. Eta ezker ez-ofiziala 
isildu egiten zen. 

Nahiz gauza nabarmena izan egia 
ez besterik dela iraultzailea. 

Hots, orain hain zuzen, ekainaren 
6ko emaitzak agirian daudelarik, 
argi eta garbi hitz egin behar da. 
«Billancourt-entzat mingarri gerta-
tuko bada ere». 

Ez dira zifrak errepikatu behar: 
jasoak ditu prentsak, eta gogoan 
hartuak agian irakurleak. Hautes-
kunde kopuru horiek mito bihurtu 
gabe ere, abiapuntutzat behar dira 
hartu. Espainiar alderdiek, oro har, 
gora egin dute. Horixe eman du 
Ajuria-Eneko Itunak. Pozik egon 
bide daiteke Arzalluz. Bere neo-kar-
lismoa gora joan da, eskuindar al-
derdiak nabarmenki bultzatuz. Ga-
raikoetxea errekaratzeko bidean 
abiatua da, nahi zuen bezala. Espai-
niarkuntzaren azkartzea berdin zaio, 
hori ona baita Espainiarentzat. 

Gure azterketa, horretan utzita, 
maingu geldituko litzateke. 

PNVa ez da alderdi abertzalea. 
Hertsiki esan daiteke euskal errejio-
nalismo karlista zaharraren semea 
dela. Zergatik? 

1.- Euskal mundu politikoan 
PSOEa zilegiztatzea, PNVak lortu 
du. Instituzio guztietan sarrera 
emanez, PSOEa «partido de aquí» 
bihurtu da. «Somos tan vascos como 
el que más», diote harro-harro. 

2.- 1991an PNVak puskatu zuen 
«Tripartito» hura; eta gakoa lotsarik 
gabe aitortu zuen: Udal independen-
tisten olatua freinatu behar zen 
nola-edo hala. 

3.- PNVak puskatu du ikastolen 
mugimendua. Nork bota zuen Oli-
veri Hezkuntza-Sailburutzatik? Ikas-
tola erauzteko asmoa Recaldek ma-
mitu zuen aurrenik; eta Buesak bu-
rutu du. Nork jarri du Sail hori, 

«Decourager Bittancourt» 
behin eta berriz, euskararen etsai 
amorratuen eskuetan? 

4.- PNVak jarri du barragarri, 
behin eta berriz, Euskal Herriaren 
askatasun-egarria; Leizaolagandik 
hasi eta Arzalluzgaraino. Eta PN-
Varen Batzarrean bertan Ardanza 
lendacariak berak hitz egin du lo-
tsarik gabe burujabetzaren aurka 
(1989ko martxoan). 

5.- PNVak ito du Auto-Determi-
nazioaren aldeko bultzada; «Eus-
karia» taldeari berari bizkar emanez, 
eta are Gasteizko Agiri deskafei-
natua zokoratuz. 

6.- Gure industriaren erauzketa 
betean, erauzketa hori erabaki duen 
alderdiari egin dio ohea, umil-umil. 
PNVak. 

7.- Bukatzeko, eta laburki, 
PNVak eman dio baimena Madri-
leko poliziari hemen nahi duena egin 
dezan (Corcuera-Legea); egin zeza-
keen guztia egin du «Egunkaria» ito-
tzeko; ETB-2 lardaskatu du, ultra-
espainolisten bilgune bihurtu arte; 
Muguruza diputatuaren hilketa ger-
tatzean, ahal zuen guztia egin zuen 
HBk egindako opor-deia porrota 
izan zedin (ez da harritzekoa orain 
Gorostidiren osasunaz edukazioz ere 
ez kezkatzea); «acatar por impera-
tivo legal» jukutria ez du onartu: 
PNVak gogoz onartzen baitu espai-
niar legetasuna; ustelkeria eta adis-
kidekeria hedatu ditu mundu politi-
koan, makina txanpon-jaleak, entxu-
fismoak, eta azpikeriak oro ugalduz. 

PNVa, hitz batez, traidore-partidu 
bihurtu da. PNVa saldua dago her-
tsiki; eta euskal Quisling guztien ba-
besleku bilakatu da. Bada garaia hau 
seriotan hartzeko. 

HB gelditzen zaigu. Besterik ez. 
Egon badaude, jakina, EAn eta 

EuEan, zinezko abertzale batzu. As-
kotxo agian. Eta hau kontutan hartu 
behar da. Baina bi partidu politikoon 
praxi politikoa ahantzi gabe. Bi zu-
zendaritza horiek, herabe, PNVaren 
morroin dira, izan. 

Hortaz, eta gaur gaurkoz, funtsik 
ez du «Fronte Abertzale» delakoa ai-

Olde 
abertzalearen 
zuzperkuntza 
ezin daiteke 
etor, eta ez 
da etorriko, 
HBtik eta 

HBren eskutik 
baizik. 

patzea; alderdi abertzale bakarra 
baitago, gaurkoz: HB. Bere oinarri 
soziologikoan eta bere borrokan HB 
da alderdi abertzale bakarra. Gezu-
rrez laidotuak, lanik gabe eta ordez-
karitza publikorik gabe iraiziak, sol-
datarik gabe utziak, kartzelaratuak, 
HBren inguruko jendeak eutsi dio 
hemen askatasunaren zuziari. 

Horregatik, olde abertzalearen 
zuzperkuntza ezin daiteke etor, eta 
ez da etorriko, HBtik eta HBren es-
kutik baizik. HB esatean, HBren 
erakunde haurrideak oro ditugu go-
goan. Baina zuzperkuntza hori au-
rreratzeko, autokritika ausarta ere 
egin behar dugu. Sartreren hitzak 
gure eginez, «Billancourten mingarri 
gerta badaiteke ere». 

Goazen errazenetik zailenera. 
Alde batetik, eta hauteskundeetara 

joanez gero, zerrendetan ez dira me-
rezimenduak hartu behar kontutan; 
boto hiltzen laguntzaile gertatuko 
diren pertsonak baizik. Nik ez dakit 
Esnaola eta Aldekoa, adibidez, zer-
gatik ez diren HBko zerrendetan 
agertu. Baina ziur nago horrek bo-
toak kendu dituela. Eta kezkak arra-
piztu. 

Beste batetik: HBko militanteek 
ahalegin gaitza egin dute hauteskun-
deetakoan. Eta fruitua ez da bildu. 
Zergatik? Zerbaitek geldotzen du 
HBren igoera. Nahiz PNVaren eta 
EAren jokoak abertzale asko narda-
tuta izan. «Zerbait» hori zer den az-
tertu behar dugu. 

Eta nik neuk erratu nabarmen 
batzu aipatuko ditut hemen, nitaz 
beste inor nahasi gabe. Nere iritziak 
dira. Zer gertatu da bada lau urte 
honetan Herri Batasunak fruitu ge-
hiago ez biltzeko? 

1.- Leizarango Autobidea. Arazo 
hori ez da inondik ere herri honen 
ardatz-arazoa. Are gutxiago era-
kunde armatuak mehatxuak egiteko 
arazoa. Urte askotan barrena aber-
tzale jende fin asko nazkatu dugu, 
eta soluzioak «inposatu» nahi ditu-
gula sinetsarazi. 

2.- Euskadi ez da Nikaragua; 
baina sandinisten porrota gure po-
rrota izan dela eman dugu aditzera. 
Gorbatxof errebisionista nazkagarri-
tzat salatu dugu, berorren aurreko 
stalinismoaz tutik esan gabe. Eus-
kadin «Europako Kuba» eraiki nahi 
dugula eman dugu aditzera (hango 
alderdi, bakarra, marxista leninista, 
eta preso politikoak ahantziz). Go-
rrienia betean orain dela 50 urteko 
antolakuntza onartu dugu (luzaz be-
hintzat) oinarrian masa-mugimendu 
«progresista» bat; eta, zuzendari, 
abangoardia «leninista» erdi-izkutu 
bat. Hots, herriak (eta etsaiak, ja-
kina) irentsia duen «eredu» hori, hil-
garri da HBrentzat. Eskema hori 
kaltegarria eta anakronikoa da. HBk 
programa minimoa behar du; pro-
grama zabala gizarte-eredu eta ideo-
logiari buruz. Ez gaitezen berriro 
izan galdua den projektu baten azke-
neko mohikanoak. 

3.- Gaur sekula baino areago: sin-
dikalismo abertzalea indartu behar 
da. Baina ez hitzezko ezkerkeriaz; 
fabriketan, itsasontzietan eta lanto-
kietan lanari eutsiz baizik. Gaur ez 
da ideologiaren garaia. langabe-
ziaren kontrako borrokarena baizik. 

4.- Aspalditxodanik bezala, hauxe 
galdetzen diot nik neure buruari: 
balio ahal du Instituzioetan parte 
hartzea? Aspaldiz geroztik irakur-
tzen nautenek badakite: ez dut uste. 
Gauza bat da hauteskundeetan parte 
hartzea, eta gure etsaiei botoekin ba-
tera legitimitatea kentzea. Eta beste 
bat Instituzioetako lokatzetan mugi-
tzea. Noren eskuetan dauden iku-
sita, indar-harremana nola dagoen 
jakinda, zalantza handiak ditut. Eta 
abstentzioaren parte bat ideia 
hauetan funtsatzen da. «De facto» 
instituzioetan HBak zilegiztatu 
egiten du sistema; eta bere ahulezia 
(numerikoa) nabarmen uzten. Balio 
ahal du? 

Nik HBean dut fidantzia osoa. 
Honen arrakasta harrigarria lortzeko 
baldintza bakarra hau da, ene ustez: 
borroka, ardatzean kokatzea. Buru-
jabetza, Auto-Determinazioa, hiz-
kuntza. Horra hor nik somatzen di-
tudan oinarri bakarrak. Artean la-
nari eta langileen eskabideei 
dagokien lekua ematen diegularik. 

Puntu batzu, jakina, tinta-ontzian 
gelditu dira. Berariaz, noski. Irakur-
leak ongi daki zergatik. Eta guda-
riek ere bai. 




